
Spesialiteitsareas
Die werk van my PhD-studie het op kritiese musikologie gesentreer, wat sedertdien my navorsingsfokus is. Sogenaamde Kritiese Teorie vorm die uitgangspunt vir heelwat van my huidige werk. Die projek South African Music as a Pluralistic Construct: Perspectives on Teaching, Performance and Research poog om ‘n sistematiese ontginning van die grootliks verskillende kulturele kontekste geassosieer met ons land se multi-kulturele musikale erfenis moontlik te maak, wat van dringende belang is ten einde musici in staat te stel om betekenisvolle bydraes te lewer binne plaaslik-relevante loopbane – sowel binne akademiese as uitvoeringsgerigte kontekste. Soos uitgelig deur kritiese musikologie is musikale waardes kulturele produkte, en nie universele absoluuthede nie, en daarom, spesifiek binne die era van globalisering, is dit van kardinale belang vir Suid-Afrikaanse musici en/of musikoloë om produktief gebruik te maak van ‘n diversiteit van musikale vorme en intellektuele werktuie waardeur die skep of interpreteer van kulturele identiteit wat repsek en kennis van kulturele diversiteit en ‘n ryke musikale erfenis demonstreer, bemiddel word.
Die aanname hier is dat musiek nie alleenlik ‘n veld van akademiese studie is nie, nog dat dit verteenwoordigend is van geïsoleerde instrumentale of vokale vaardighede, maar eerder ‘n lewende uitdrukking is van sosiale, historiese, geografiese en kultureel-gesitueerde ‘selfheid’. Hierdie hipotese stel belangrike uitdagings wat oorkom moet word in terme van huidig gangbare navorsingsbenaderings. Terwyl daar in die plaaslike musikologie belangrike bydraes gelewer word in terme van die teoretisering, bewaring en argivering van inheemse musiek wat deel vorm van ons kutureel diverse erfenis, is daar tot op hede geen ontwikkeling van gedifferensieerde metodes waardeur hierdie aspekte binne die tersiêre konteks ge-evalueer, onderrig, waardeer en nagevors kan word nie. Dit is binne hierdie area dat ek graag ‘n bydrae wil maak.

